
787 hitz

Izterrak makal, bulego adimentsuagatik 

Lipoatrofia izeneko gaixotasuna duten hiru langile agertu dira Euskal Herrian. Lanean egunero ordu asko ematen dituzte mahaiaren aurrean, tresna elektronikoz inguratuta. 

Iban Ocio 

Bilbo 

Egunero-egunero gutxienez zortzi orduz mahaiaren aurrean jarrita, askotariko tramankuluz inguratuta. Eta ezeroso sentitzen hasi da halako batean. Minik ez. Baina langilea, geldiro-geldiro, argalduz doa. Ez gorputz osoz. Hanketako muskulu ehunak galtzen doa. Eta izterrak zenbat eta argalago, ezerosoago eta ahulago. Bulegoko gaixotasuna esaten diote. Izena, ordea, lipoatrofia du. Tresnek sortutako elektrizitate estatikoaren eta idortasunaren ondorio da, eta teknologiaz betetako bulego modernoetako langileei eragin die soilik, oraingoz. Katalunian dozenaka gaixo daude, eta Euskal Herrian ere agertu dira. 

Azkar garraio enpresa ezagunak Zornotzan daukan lantegiko hiru emakumek dute lipoatrofia, zuzen esanda. Laguntza eskean Euskadiko CCOOra jo zuten langileek apirilean, eta sindikatuko Lan Osasuneko arduradun Jesus Uzkudunek eman du gertatutakoaren berri. «Langileetako bat ohi baino nekatuago zegoen azkenaldion. Izterretako muskulu ehunak galtzen ari zen, eta kiroldegira joateari uztea pentsatu zuen, arazoa kirola zelakoan». Lankideekin berbetan ohartu zen kirolak zer ikusirik ez zuela. «Jasaten ari zena kontatu zien, eta sintoma berberak zeuzkatela azaldu zioten beste bi emakumeek». Interneten bidez ikertzen hasi ziren. 

Eta jakin zuten lipoatrofia izeneko gaixotasuna zutela Caixako eta Gas Naturaleko langile askok. Enpresa bi horiek Bartzelonan dauzkaten bulego modernoenetan lanean dabiltzanetako askok, hain zuzen ere. Azkarrena ere puntako lantegia da, eta hiru emakumeek bulego lana egiten dute. «Lipoatrofia zela jakin genuen segituan». Hanketan arrakala modukoak zituzten guztiek, eta ahul zeuden. Uzkudunek azaldu du Osalani eta Lan Ikuskaritzari eman ziela lan gaixotasunaren berri. 

Eta Osalaneko teknikariak berehala joan ziren lantokira. «Esan digute dena normal dagoela. Ez dela gehiegizkoa ez elektrizitate estatikoa ez idortasuna. Baina langileek lipoatrofia dute. Argi dago zerbait gaizki dagoela eta dena ez dela hain normala». 

EUROPARA BEGIRA. Sakonago ikertzeko eskatu dio Osalani. Eta Osalan, antza, oraindik azterketak egiten dabil, erantzun ofizialik ez baitu eman oraingoz. Euskal Herrian gaixotasun ezezaguna da lipoatrofia. CCOOko Lan Osasuneko arduradunak, beraz, nazioartean «zer esperientzia dauden» begiratzeko galdegin dio Osalani. «Hemen nahiko berriak dira bulego adimentsuak. Katalunian, Belgikan eta Alemanian, aldiz, ohikoak dira». Uzkudunek Kataluniako CCOOra deitu zuen hiru emakumeen testigantzak aditzean. «Han kasu gehiago gertatu dira. Eskarmentu handiagoa daukate». 

Sindikatuko kideek «pozik edo» hartu zuten Uzkudunen deia. «Lipoatrofia katalanen arazo genetikoa zela pentsatzen hasiak zirela esan zidaten, ironia ozpinez». Inguruan beste inon ez da agertu gaixotasuna, eta Euskadiko CCOOk bere egin ditu Kataluniako sindikaturen irakaspenak. «Lipoatrofia saihesteko, ezinbestekoa omen da lurrerako hartune bat izatea langilearen mahaiak». Hau da, langilearen gorputzera ez, lurrera joan behar du ordenagailuek eta bestelako tresna guztiek eragindako elektrizitateak. 

Berebiziko garrantzia du, halaber, lantokian hezetasun nahikoa egoteak. Kezkatuta dago Uzkudun gero eta bulego adimentsu gehiago daudelako, eta gero eta langile gehiagok jasan dezaketelako lipoatrofia. «Elektromagnetismoen arriskuez eta eragin ditzaketen gaitzez ohartarazi izan digute zientzialariek, eta orain badakigu arrisku eta gaitz horiek zer-nolakoak izan daitezkeen». 

GAIXOTASUN SENDAGARRIA DA. Lantokia egokitu ezean, lipoatrofiak eragindako kalteak sano larriagotzen dira denboraren joanean. Baina elektrizitate estatikoa mahaitik lurrera -eta ez izterretara- bideratuz gero, muskulu ehunek ostera ere beren onera egiten dute poliki-poliki. Ia kasu guztietan gaixoek inolako sintomarik ez dutela azpimarratu dute adituek. Horretarako, ordea, lipoatrofia duela jakin behar du langileak berak. Zenbat eta lehenago, hobe. 

Eta, ildo horretatik, Uzkudunek funtsezkoa iritzi dio lankideekin hitz egiteari. «Zornotzako hiru emakumeak medikuarengana nor bere aldetik joan izan balira, nekez diagnostikatuko zieten lipoatrofia. Nahitaezkoa da susmoez eta sintomez hitz egitea lankideen artean. Kasu honetan, behintzat, horrela antzeman dugu gaixotasuna». CCOOko Lan Osasuneko arduradunak, bestela ere, egoki deritzo lipoatrofia laneko istriputzat hartzeari. «Ez dago sartuta laneko gaixotasunen zerrendan, baina lanak eragindakoa da, eta istriputzat jo daiteke beraz». Horixe egin du Caixa aurrezki kutxak. 

Katalunian kezka handia piztu du lipoatrofiak. Izan ere, 300dik gora gaixo agertu dira azken hilabeteotan. Caixan 124, Gas Naturalen 165, eta banaka batzuk beste zenbait enpresatako bulego adimentsu batzuetan. Gaixo gehiago egon daitezkeela uste dute bai sindikatuek, bai ugazabek, bai Administrazioak. Eta, hortaz, lipoatrofiaren nondik norako guztiak aztertzeko aditu taldea osatu dute. Ikerketa horrek, gainera, Katalunian bulegoko gaixotasun hori daukaten herritarren kopurua neurtzeko balioko omen du. 

Lipoatrofia laneko istripu gisa hartu edo ez azterketa horren emaitzen arabera erabakiko dutela diote enpresek. 

 Lipoatrofia, hitz bitan 

Gaixotasun ezezaguna da lipoatrofia, Euskal Herrian behintzat. 

Zerk eragiten du? Punta-puntako bulegoek. Idortasunak eta era askotako tresna elektronikoek eragindako elektrizitate estatikoak. 

Gaixoek zer sentitzen dute? Hankak ahulago dauzkate, eta izterretako muskulu ehunak galtzen doaz poliki-poliki. Azalean arraildura modukoak agertzen zaizkie, eta lantokia egokitu ezean, sano argaltzen dira denboraren joanean. Minik ez du eragiten lipoatrofiak. 

Arriskutsua da? Adituek ezetz diote, gaixoek inolako aztarnarik ez dutela neurriak hartuz gero. Gaixotasun sendagarria da, baina ezinbestekoa da langilea garaiz ohartzea, arazoak saihesteko. 

 Zenbakia 

300 

Kaltetuak Katalunian. Euskal Herrian, oraingoz, lipoatrofia duten hiru langileren berri dago bakarrik. Katalunian, aldiz, 300dik gora dira behargin kaltetuak, eta Caixa eta Gas Natural enpresetan egiten dute lan horietako gehienek. 

